
AÐEINS UM:



ROBLOX er leikjaveita með yfir 58 milljónir notenda á hverjum einasta degi. ROBLOX
er ekki leikur í sjálfu sér, heldur efnisveita með allskonar leikjum eftir fjölbreytta
höfunda. Leikjaveitan er sýndarveruleiki þar sem þú sem notandi getur spilað leiki
með öðrum notendum og haft samskipti.

Margar tegundir leikja eru í boði á ROBLOX. Þar eru t.d. hlutverkaleikir, ævintýraleikir,
slagsmálaleikir og hindranaleikir. Hægt er að hanna sinn eigin heim eða spila leiki í
heimi sem aðrir hafa búið til.

Hægt er að eiga samskipti við aðra í gegnum flesta leiki, bæði í spjalli (skrifuðu og með
því að tala beint við aðra á meðan á leik stendur), í skilaboðum og í hópum. Í raun
sameinar ROBLOX tölvuleiki og samfélagsmiðla. 

Helmingur notenda ROBLOX eru börn undir 13 ára aldri.

Samkvæmt rannsókn Fjölmiðlanefndar og Menntavísindastofnunar um nethegðun
barna á Íslandi (2021) nota 52% íslenskra barna í 4. - 7. bekk ROBLOX.

Hvað er ROBLOX?



Eins og með margar efnisveitur (t.d. NETFLIX), þá er ekki eitt aldurstakmark sem gildir
fyrir allt efni á veitunni. Fólk á fjölbreyttum aldri spilar leiki á ROBLOX. Viss áhætta
fylgir því að börn spili leiki á veitum þar sem hægt er að hafa samskipti við fólk á öllum
aldri.

PEGI setur ekki sérstök aldursviðmið á ROBLOX, heldur upphrópunarmerki. Slík
merking þýðir að börn mega spila leikina á leikjaveitunni með ströngu eftirliti foreldra. 

Common Sense Media segir ROBLOX ekki henta fyrir yngri en 13 ára.

ROBLOX hefur verið harðlega gagnrýnt fyrir að vernda ekki börn gegn áreiti og
misnotkun. Leikjaveitan segist hins vegar sía út óviðeigandi efni úr spjalli (ákveðin orð)
en notendur ROBLOX telja að auðvelt sé að komast fram hjá slíkum orðasíum.

En afhverju vill ROBLOX ekki vernda börn meira, fyrst
þau eru stór hluti notenda leikjaveitunnar? 

Vandamálið er að ROBLOX byggist á peningum.

Fyrir hverja er ROBLOX?



Þó að leikjaveitan og leikirnir á ROBLOX séu ókeypis, þá er hægt að kaupa eitthvað í
hverjum leik fyrir sig; uppfærslur, fatnað á persónur, fylgihluti og fleira með
svokölluðum Robux. Þetta eru sýndarveruleikapeningar sem hægt er að vinna sér inn
eða kaupa með alvöru peningum.

Margir leikir byggjast á því að kaupa eða selja hluti, eða skiptast á þeim. Margir
foreldrar eru þó uggandi yfir hversu miklum fjárhæðum er hægt að eyða í leikjum og
kalla leikjaveituna einfaldlega spilavíti fyrir börn.

En þetta er ekki eina vandamálið sem tengist peningum í leikjunum. Markaðurinn
notar ROBLOX til að ná til yngri neytenda. Ef leikur slær í gegn, þá getur
leikjahönnuður unnið sér inn stórfé en einnig geta auglýsendur í samstarfi við hann
hagnast verulega á leiknum. Auglýsendur geta einnig búið til sinn eigin leik og halað inn
peningum með því að auglýsa eða selja vörur. T.d. er GUCCI með GUCCI town og önnur
vörumerki á borð við Nike, Spotify, Nars og VANS hafa byggt upp eigin sýndarveruleika
þar sem þau selja eigin framleiðslu.

ROBLOX hagnast svo á hverjum leik sem hefur einhverjar tekjur. 28 cent af hverjum
bandarískum dollara sem leikjahönnuðir fá í eigin leik fer beint til leikjaveitunnar
sjálfrar.

Spilavíti fyrir börn



Á ROBLOX er allskonar fólk , líkt og í stórborg. Að hleypa börnum inn á ROBLOX án þess að
huga að netöryggi þeirra er eins og hleypa þeim einum inn í stórborg án leiðbeininga og
vona svo að þau rambi ekki inn í hættulegasta hverfið. 

Af því að ROBLOX er stór samfélagsmiðill sem gerir notendum kleift að tengjast fólki á
öllum aldri hvaðan af í heiminum og eiga samskipti, þá þurfum við að hjálpa börnunum
okkar og fylgjast vel með þeim og netöryggi þeirra.

Við hjá SAFT höfum heyrt eftirfarandi hjá íslenskum
börnum þegar við ræðum ROBLOX:

 
Peningasvindl/Robux svindl

Hótanir
Ljót orð og neteinelti

Verið að eyðileggja fyrir öðrum
Tæling/barnaperrar

Netveiðar (Catfishing)
Streita og stress

Duldar auglýsingar
Linkar sem gildrur, í von um fría Robux

Börn kalla eftir vernd



Fréttir hafa borist af notendum sem skiptast á óviðeigandi skilaboðum við unga leikmenn
og leikjum sem innihalda óviðeigandi efni, ofbeldi og ljót orð. 

Einnig lenda börn stundum í því að vera tæld inn í leiki sem þau eiga ekkert með að
fara í. Þau eru þá beðin að prófa leiki í staðinn fyrir peninga (Robux) sem virðast í
fyrstu vera fyrir þau, en um leið og þau ýta á linka til að prófa leikina þá koma
kynferðislegir leikir í ljós.

Hafið einnig í huga að sumir notendur nota ROBLOX sem stefnumótaforrit til að hitta aðra
með sömu áhugamál. Ef börn eru að ræða við slíka notendur, þá getur það leitt út í
kynferðislegt spjall. 

Dökkar hliðar ROBLOX



Samkvæmt tölulegum upplýsingum um notendur leikjaveitunnar hefur notendahópur
ROBLOX á heimsvísu verið að eldast og tekið stökk þegar kemur að notendum á aldrinum
17 - 24 ára. Við þurfum að vera meðvituð um að ef notendahópurinn er að eldast, þá er
meira efni á ROBLOX sem hentar ekki yngri börnum. Því þarf eftirlit okkar að vera strangt
þegar leikir á leikjaveitunni eru spilaðir.

Einnig er gott að vita að margir leikjahönnuðir leggja upp með ákveðin þemu sem eru
varhugaverð fyrir yngri notendur. Sumir leikir geta verið ofbeldisfullir og ógnvænlegir fyrir
börn. 

Verum á varðbergi fyrir duldum auglýsingum, rasisma, kvenfyrirlitningu, klámi og
kynferðislegu áreiti sem fer fram í sýndarveruleikanum á ROBLOX. Sum börn hafa komist í
eða verið tæld inn í falda klámleiki (Condo games) á ROBLOX. Þessir leikir lifa oft bara í
nokkrar klukkustundir áður en þeir eru tilkynntir og teknir út af leikjaveitunni, en höfundar
þeirra búa þá til aftur og aftur og því erfitt að koma alfarið í veg fyrir þá. Út frá þessum
leikjum er svo gjarnan hægt að komast inn á önnur vafasöm svæði.

Fylgjumst vel með



Við hjá SAFT mælum með að foreldrar hlaði niður ROBLOX á eigið tæki og kynni sér
leikjaveituna áður en börnin byrja að spila leikinn. Það getur verið gott að finna vinsælustu
leikina og fá tilfinningu fyrir leikjaveitunni á þann hátt - eða bara einfaldlega spila með
börnunum, það gefur ykkur meiri þekkingu á leikjaveitunni.

Það sem þú getur gert á ROBLOX-leikjaveitunni sjálfri til að
vernda barnið þitt:

Stillt aldur. Slíkt takmarkar aðgang að sumum leikjum en margir leikjanna á ROBLOX eru
fyrir 13 ára og eldri. 

Takmarkað spjall í leikjum. T.d. að bara sé hægt að tala við ákveðna vini eða að ekkert spjall
sé leyft.

Lokað á að hægt sé að kaupa hluti eða stillt hversu miklum peningum má eyða. Þú getur
einnig fengið tilkynningar um hvenær peningum er eytt í leikjunum.

Lokað fyrir aðgang að ákveðnum leikjum.

Netöryggi í ROBLOX



Við mælum svo með að stilla ROBLOX þannig að barn geti ekki breytt stillingunum í
leikjunum nema með lykilorði frá foreldri. 

Skoðið einnig hvernig þið getið stjórnað notkun á ROBLOX með síum eins og Google Family
Link, Apple Screen Time eða öðrum sambærilegum síum. Þið getið til dæmis takmarkað
tíma á leikjaveitunni.

Síur og stillingar gera ákveðið gagn en koma aldrei í staðinn
fyrir stafrænt uppeldi og því mikilvægt að taka umræðuna
um dekkri hliðar leikjaveitunnar við börnin. 

Farið vel yfir netöryggi með börnunum áður en þeim er leyft að spila leiki á ROBLOX. Ræðið
hvað börn geta gert ef þau lenda í erfiðleikum í leikjunum, hvert þau eiga að snúa sér og að
það sé mikilvægt að ræða við fullorðinn einstakliing sem þau þekkja og treysta ef þau lenda
í einhverju.

Ræðið einnig af hverju þið eruð að setja þeim mörk í leikjunum.



Munum að margir leikjanna snúast um samskipti við aðra og því er mikilvægt að foreldrar
skoði hvernig samskiptum er háttað og kenni börnunum góð stafræn samskipti. 

Kennum einnig börnunum að vita deili á því þegar einhver er að reyna að svindla á þeim,
hafa af þeim persónuupplýsingar og reyna að tæla þau, hjálpum þeim að efla sína
gagnrýnu hugsun.

Passið upp á persónuupplýsingar þeirra og ræðið við börnin um að deila ekki persónulegum
upplýsingum eins og lykilorðum, fullu nafni, heimilisfangi og símanúmeri.

Komið því í hversdagslegan vana að spyrja börnin
út í netdaginn þeirra og hegðun á netinu, hvetjum
þau til að segja frá og ræða um það sem gerist á
netinu.


